
Reykjavík, 15. maí 2015 

 

Efni: Málefni ungbarnaleikskólans Bjarma 

 

SVÞ – Samtök verslunar og þjónustu hafa móttekið, f.h. ungbarnaleikskólans Bjarma í 

Hafnarfirði, svarbréf Hafnarfjarðarbæjar, dags. 7. maí sl., við erindi samtakanna frá 3. mars sl. 

Fulltrúar Bjarma hafa kynnt sér framkomið erindi bæjarins og hafa óskað eftir því að koma á 

framfæri eftirfarandi athugasemdum hvað það varðar.  

 

Að mati fulltrúa Bjarma er áðurnefnt svarbréf Hafnarfjarðarbæjar ekki að öllu leyti í samræmi 

við staðreyndir málsins, þ.m.t. fyrri samskiptum aðila málsins, sem og erindi SVÞ frá 3. mars 

sl. Nánar verður gerð grein fyrir sjónarmiðum að baki þeirri skoðun fulltrúa Bjarma hér á eftir. 

 

Fyrst ber að nefna að fulltrúar Bjarma telja að ákvörðun bæjarstjórnar Hafnarfjarðarbæjar um 

uppsögn á samningi aðila byggði ekki á þeim forsendum sem tilgreindar eru í svarbréfi 

Hafnarfjarðarbæjar. Telja fulltrúar Bjarma að ekki er mögulegt, eftir uppsögn á umræddum 

samningi og síðari samskiptum vegna uppsagnarinnar, að finna til nýjar ástæður né líta fram 

hjá þegar gefnum ástæðum sem m.a. koma fram í fyrirliggjandi gögnum málsins, umræðu í 

bæjarstjórn, greinargerð sem fylgdi málinu og vísað áður hefur verið til 

(http://ibuagatt.hafnarfjordur.is/meetingsearch/displaydocument.aspx?itemid=2663557886119

3037703&meetingid=13635567367834312040&filename=Greinargerð%20með%20tillögu.pd

f&cc=Document), bókunum í fundargerðum og skrifum fulltrúa meirihluta bæjarstjórnar á 

opinberum vettvangi. Um þessi atriði vísast hér almennt til áðurnefnds erindis SVÞ frá 3. mars 

sl.  

 

Að gefnu tilefni ítrekast hér að ákvörðun um uppsögn samnings aðila var tekin á fundi 

fræðsluráðs þann 26. janúar sl. Tillagan sem lögð var fram var svohljóðandi: 

"Fræðsluráð samþykkir að segja upp samningi um rekstur ungbarnaleikskóla í 

Hafnarfirði við Bjargir ehf. í samræmi við uppsagnarákvæði samningsins með sex 

mánaða fyrirvara frá og með 31. janúar 2015 að telja og felur bæjarstjóra 

framkvæmdina. Bæjarstjórn staðfesti síðan uppsögnina." 

 

Um afgreiðslu tillögunnar er það að segja að hún var samþykkt með þremur atkvæðum fulltrúa 

meirihlutans í bæjarstjórn en fulltrúar minnihlutans greiddu atkvæði gegn henni. Rökstuðningur 

meirihlutans fyrir framlagningu og samþykkt tillögunnar er bókuð í fundargerðina og er 

svohljóðandi: 

„Í ljósi þess að börnum á leikskólaaldri í Hafnarfirði mun samkvæmt spám um 

íbúaþróun, fækka um 300 á næstu fimm árum er samningi um rekstur 

ungbarnaleikskólans Bjarma sagt upp frá og með 31. janúar nk. Við þessa 

ákvörðun er litið til hagkvæmni rekstrareininga í leikskólum í bæjarfélaginu, en 

dvalargildið á Bjarma er 17-23% dýrara en á öðrum þjónustureknum leikskólum 

bæjarins. Ekki hefur heldur alltaf verið hægt að fylla í pláss leikskólans þótt bærinn 

þurfi, samkvæmt þjónustusamningi, að greiða fyrir allt að 24 börn í átta tíma á dag.  

Uppsögnin mun ekki hafa nein áhrif á þau börn sem nú eru í Bjarma því þau munu 

öll fara í aðra leikskóla næsta haust eins og til stóð vegna aldurs þeirra. Samhliða 

þessu er mögulegt að fjölga plássum á ungbarnadeildum annarra leikskóla 

bæjarins frá og með næstkomandi hausti ef þörf verður á því að úthluta börnum 

leikskólaplássi í forgangi og verður því um sömu þjónustu við þennan aldur að 

ræða og nú er. Starfsfólki Bjarga ehf standa til boða sambærileg störf hjá 

Hafnarfjarðarbæ ef það óskar þess.“ 

 

Í framhaldinu tók svo bæjarstjórn Hafnarfjarðarbæjar málið til afgreiðslu þann 4. febrúar sl. Við 

gögn málsins hafði þá bæst greinargerð með rökstuðningi fyrir uppsögn samnings aðila. Í 

meginatriðum fylgir greinargerðin þeim fullyrðingum sem fram koma í rökstuðningi meirihluta 

fræðsluráðs fyrir uppsögn samningsins, þar sem vísað er til þess að rekstur leikskólans sé 

óhagkvæmur í samanburði við aðra þjónusturekna leikskóla í sveitarfélaginu og nýting 

leikskólaplássa á ungbarnaleikskólanum hafi verið ófullnægjandi. 

 

Að mati fulltrúa Bjarma er hafið yfir allan skynsamlegan vafa hverjar forsendur fræðsluráðs og 

bæjarstjórnar bæjarins fyrir ákvörðun sinni um uppsögn samningsins voru. Að sama skapi telja 

fulltrúar Bjarma að áðurnefnt svarbréf frá 7. maí sl. sé ekki í samræmi við þær upplýsingar sem 

liggja fyrir og eru opinberar hvað varðar umrædda uppsögn, þ.m.t. aðdraganda og framkvæmd 

hennar sem og rökstuðning. Frekari skoðun á forsendum fyrrnefndra fullyrðinga og 

greinargerðar sem bæjarstjórn byggði ákvörðun sína á hefur sömuleiðis leitt í ljós að þær 

standast ekki að öllu leyti efnislega skoðun. Með hliðsjón af þessu telja fulltrúar Bjarma umrætt 

svarbréf óskiljanlegt að teknu tilliti til allra aðstæðna. 

 

Þá telja fulltrúar Bjarma að niðurlag svarbréfs Hafnarfjarðarbæjar einnig óskiljanlegt og síður 

til þess fallið að draga úr þeim óheppilegum opinberu fullyrðingum um starfsemi skólans, sem 

hafa borið með sér að fela í sér gagnrýni á starfsemi hans. Slík framkoma er að mati fulltrúa 

skólans með öllu óásættanleg og getur varla verið samkvæmt stefnu Hafnarfjarðarbæjar í 

samskipti við íbúa og/eða fyrirtæki sem starfa í bænum. 

 

Ólíkt því sem fram kemur í svarbréfi Hafnarfjarðarbæjar snýst mál þetta ekki um tilfinningar 

og/eða sárindi eigenda og starfsmanna Bjarma heldur faglegan heiður, orðspor og rekstrarlega 

hagsmuni sem bæjaryfirvöld í Hafnarfirði hafa með framgöngu sinni vegið að með mjög 

alvarlegum hætti. Fulltrúar Bjarma og SVÞ frábiðja sér allar frekari hugleiðingar forsvarsmanna 

Hafnarfjarðarbæjar um ástand samningsaðila enda er hér um að ræða mun víðtækari álitamál 

en tilfinningalega upplifun fulltrúa Bjarma. Eins og fram hefur komið í fyrri erindum Bjarma 

sem og á fundi aðila málsins með bæjarstjóra Hafnarfjarðarbæjar hinn 4. maí sl. þá hefur 

opinber umræða fulltrúa bæjarins, sem og sá rökstuðningur sem veittur var eftir uppsögn á 

samningi aðila, þegar haft skaðleg áhrif á starfsemi skólans. Er ekki eingöngu um að ræða 

endalok starfsemi skólans í Hafnarfirði heldur hefur hin neikvæða mynd sem dregin hefur verið 

upp, af fulltrúum bæjarins, af starfsemi skólans og meint óhagræði rekstrar hans haft áhrif á 

viðræður um rekstur skólans í öðrum sveitarfélögum.  

 

Yfir allan vafa er hafið að veigamikill ágreiningur er um forsendur uppsagnar 

Hafnarfjarðarbæjar á samningi aðila og að mati fulltrúa Bjarma er óneitanlega um að ræða brot 

á 13. grein samnings aðila. Telja fulltrúar Bjarma að sá rökstuðningur sem færður hefur verið 

fyrir uppsögninni endurspegli þá skoðun skólans þar sem ráða má að ágreiningur sé á milli aðila 

um m.a. rekstralegar forsendur samningsins og eftirfylgni með honum. 

 

Þrátt fyrir að í umræddu svarbréfi Hafnarfjarðabæjar frá 7. maí sl. séu reifuð einstök sjónarmið 

bæjarins er viðkemur umræddri uppsögn bæjarins þá standa enn eftir ósvöruð en að mati fulltrúa 

Bjarma er þar um að ræða sjónarmið sem ráða má að umrædd uppsögn grundvallist að mestu, 

eða öllu, leyti á. Í umræddu bréfi SVÞ er rökstuðningi bæjarins hafnað og færð rök gegn þeim 

sjónarmiðum sem og leiðréttingar gerðar við einstök atriði.  

 

Ítrekast hér að það er óskráð meginregla í íslenskum stjórnsýslurétti að hver sá sem ber upp 

skriflegt erindi við stjórnvald á rétt á að fá skriflegt svar nema erindið bæri með sér að svars 

væri ekki vænst. Við mat á því hvaða kröfur eru gerðar til svara stjórnvalda ber m.a. að hafa í 

huga þau sjónarmið sem leidd verða af meginreglunni um leiðbeiningarskyldu stjórnvalda, sbr. 

7. gr. stjórnsýslulaga, nr. 37/1993. Er skylda þessi m.a. áréttuð í áliti umboðsmanns Alþingis í 

máli nr. 5387/2008.  

 

Fulltrúar Bjarma ítreka því mikilvægi þess að álitamálum sem fram koma í erindi SVÞ frá 3. 

mars sl., m.a. hvað varðar réttmæti þeirra upplýsinga sem fram koma í rökstuðningi 

Hafnarfjarðarbæjar sem birtur hefur verið opinberlega á heimasíðu bæjarins, verði svarað. Þá 

er í bréfi SVÞ hraktar meintar rangfærslur fyrir ástæðum á uppsögn bæjarins á samningnum og 

er það krafa fulltrúa Bjarma að þeim ábendingum verði svarað efnislegra  hvað varðar einstaka 

liði fyrir sig.  

 

Með vísan til framanritaðs liggur fyrir að erindi SVÞ frá 3. mars sl. hefur enn ekki verið svarað 

að fullu af hálfu Hafnarfjarðarbæjar. Þess þá heldur má ráða af fundargerðum einstakra nefnda 

og ráða Hafnarfjarðarbæjar að erindið hafi verið tekið til umfjöllunar af kjörnum fulltrúum 

bæjarins.  

 

Er það krafa fulltrúa Bjarma að erindi SVÞ, fyrir þeirra hönd, frá 3. mars sl. verði svarað að 

fullu og eigi síðar en föstudaginn 22. maí nk. Að öðrum kosti áskilja fulltrúar Bjarma sér rétt 

til að bera mál þetta undir til þess bæra aðila og leita þannig réttar síns eftir því sem við á. 

 

 

Virðingarfyllst, 

f.h. Bjargir leikskólar ehf. 

 

 

_________________________ 

Lárus M. K. Ólafsson, hdl. 

 

 

 
Afrit: 

Bjargir leikskólar ehf. 
 


